ҚР Парламенті Мәжілісінде 2018 жылғы республикалық бюджеттің атқарылуы туралы 
Үкіметтің есебіне Есеп комитетінің Қорытындысын таныстыруға арналған сөйлейтін сөздердің тезисі 
2019 жылғы 16 мамыр, сағат 15.00
        (Мәжіліс отырыс залы, 3-қабат)


Құрметті депутаттар!

1-слайд .
Бюджет ресурстарын тиімді жұмсау қашанда мемлекеттің стратегиялық міндеттерінің бірі болды. Мемлекет басшысы жақында өңірлер әкімдерінің қатысуымен өткен кеңесте, өзінің жұмыс сапарларында бұл мәселеге бірнеше рет басымдық беріп, тиісті тапсырмалар берді. Соның ішінде мемлекеттік бағдарламалардың іске асырылуына және бюджет қаражатының пайдаланылуына жауаптылық пен есептілікті қатаңдату қажеттігін айтты. 
Біздің пікірімізше, біз бұл жұмысты тиісінше орындауда азда болса, ілгерілеп келеміз. 
Естеріңізде шығар, былтыр Үкіметтің есебіне Есеп комитетінің Қорытындысында бюджет ресурстарының жалпыұлттық мақсаттарға және елдің даму басымдықтарына сәйкестігін бағалауға басты назар аударылған болатын. 
Бұл бағытта Үкімет негізгі мемлекеттік бағдарламаларды Қазақстан Республикасының 2025 жылға дейінгі стратегиялық даму жоспарының жаңа міндеттеріне сәйкес келтіру бойынша үлкен жұмыс атқарған. Түйінді ұлттық индикаторлардың стратегиялық картасы әзірленген, оның мақсаттарын өңірлердің деңгейіне дейін декомпозициялаған. Жаңа редакцияда облыстарды, республикалық маңызы бар қалаларды, астананы дамыту көрсеткіштерінің базалық тізбесі де бекітілген. 

Енді 2018 жылғы Үкіметтің есебі жөнінде.
2-слайд .
Макропроцестерге тоқталатын болсақ, онда Қазақстанның экономикасы әлемдік экономика өсімінің болмашы қарқыны, сұраныстың біртіндеп қалпына келуі, сондай-ақ шикізаттық тауарларға барынша төмен бағаларға бейімделу аясында дамыды. 
Сонымен қатар, экономиканы әртараптандыру саясатына қарамастан, экономиканың өсуіне едәуір үлесті бұрынғыша мұнай-газ саласы қосып отыр. Ал оның ЖІӨ құрылымындағы үлес салмағы тіпті 21,3%-ға дейін өскен. 
Сондай-ақ экспорт құрылымы нашарлаған, минералдық өнімдердің үлесі  74%-дан асып кеткен. 
2014 жылдан бастап алғаш рет нақты мәнде жалақының өсуі атап өтілді  (2,3%-ға), бұл өте маңызды. Бұл үрдіс биыл да сақталып отыр. Статистика комитетінің соңғы деректері бойынша халықтың нақты ақшалай кірістері өткен жылдың ұқсас кезеңімен салыстырғанда 2019 жылғы наурызда 9,7%-ға өскен. Ал, Елбасының «Нұр Отан» партиясының съезіндегі жалақыны шілдеден бастап көтеру туралы тапсырмасы, Президенттің ағымдағы жылғы маусымнан бастап жалақыны көтеру туралы тапсырмасы сөзсіз бұл үрдісті нығайтуға ықпал ететін болады. 

Ұлттық Банк инфляцияға әсер ететін негізгі тетік ретінде ақшалай массаны тежеу саясатын жүргізуде, ол жоспарланғаннан асқан жоқ (5,3%). Экономиканы монеталандырудың төмендеуі жалғасуда – 2016 жылы 42%-дан өткен жылы 35%-ға дейін. Алайда, экономиканы қолдау құралдары іске қосылмаған, бұл оның өсімін тежеу факторы болып табылды.  Бұл туралы біз өткен жылы да айтқан болатынбыз. 

3-слайд .
Екі  жылдық тоқыраудан кейін экономиканы кредиттеудің жандана бастағаны байқалды (2018 жылдың соңына кредиттердің көлемі 2017 жылдың деңгейіне қарағанда 3%-ға өсе отырып, 13,1 трлн. теңгені құрады). Бұның өзі өзгерісті кезең екеніне сенгің келеді. 
Бірақ бұл жерде де сұрақ бар, ненің есебінен? Әрине, көбінше халыққа кредит берудің 17%-ға ұлғаюы есебінен. Жеке тұлғаларға берілген кредиттер Қазақстанның экономикасына бағытталған барлық банктік қарыздардың 40%-дан жоғары деңгейін құрайды. Ал, шағын кәсіпкерлерге кредит беру 18%-ды ғана құрайды.  
Жалпы, кредит беру көлемінің өсуі банктердің ресурстық базаларының өсуі есебінен мүмкін болды. Мен бұл жерде жыл ішінде  6%-ға ұлғайған депозиттер туралы айтып отырмын. 
Оның үстіне, естеріңізде болар, Қазақстанның 2025 жылға дейінгі стратегиялық даму жоспарында реттеушіге шетелдік валютадағы активтерге сұранысты және экономиканы долларландыру деңгейін төмендету бойынша міндет қойылған.
Әрине өткен жылы шетелдік валютадағы депозиттер озыңқы қарқынмен өскені жақсы емес (7,6%-ға). Нәтижесінде экономиканы долларландыру деңгейі 48,4%-ды құрады. Дегенмен ұзақ мерзімнен бері, мысалы, 2015 жылмен салыстырғанда шетелдік валютадағы депозиттердің арақатынасы көрсеткіші ЖІӨ-ге шаққанда 39%-дан 32%-ға дейін төмендеген.  
Әзірге банк секторының жағдайы әлсіздеу болып отыр. Халықаралық рейтингтерде «банктердің тұрақтылығы» индикаторы бойынша Қазақстанның позициясының төмендеулері байқалады (ДЭФ ЖБИ: 2017 жылы – 114-орын, 2018 жылы – 120-орын).
Осының бәрі экономиканы қаржы ресурстарымен, әсіресе экономиканың шикізаттық емес салаларында басым жобаларды іске асыру үшін «ұзын ақшамен» қамтамасыз етуге мүмкіндік бермеді.
Ұлттық Банктің қайта қаржыландыру мөлшерін 9%-ға дейін төмендету туралы соңғы шешімі үміт береді. Бұл кредиттердің қолжетімділігін арттыруға оң ықпал етеді деп ойлаймыз. 

4-слайд .
Мемлекеттік борыш және квазимемлекеттік сектордың борышы қауіпсіз шектерде қалып отыр  (ЖІӨ-ге шаққанда 60%-дан аспайды). 
Алайда, қызмет көрсетуге арналған шығыстардың бір мезгілде ұлғая отырып, оның өсуі байқалады. 
 Өткен жылы біз бұл мәселені толығырақ қараған болатынбыз. Мәселен, борышпен үш ведомство айналысады және бірыңғай жауапты үйлестіруші жоқ. Енді, Президент Әкімшілігінің тапсырмасы бойынша  борышты басқаруды үйлестіру ҰЭМ-ге бекітілді. 
Биылғы жылы сіздердің назарларыңызды мынаған аударғым келіп отыр. Қарыздардың негізінен шикізат саласына тартылатыны соншалықты жақсы деп ойламаймыз. 
Атап айтқанда, барлық сыртқы борыштың 52%-ы тау-кен өндіру өнеркәсібіне тиесілі немесе 82 млрд. АҚШ доллары, оның ішінде негізгі үлесі (75,7 млрд. АҚШ доллары) – экономиканың мұнай-газ секторына тиесілі. 
 	Көлік секторының сыртқы борышы 11,5 млрд. АҚШ долларын құрады немесе борыш құрылымының 7%-ы. Алайда оның жартысынан көбі құбыржол көлігіне немесе мұнай-газ секторына тиесілі.  
Бәрібір экономика салаларын дамыту басымдықтары бізде басқаша. Мұнай-газ және тау-кен өндіру компаниялары өздерін дамыту үшін мемлекет кепілдігінсіз – өздері де қарыз ала алатын шығар. 
Борыш құрылымында өңдеу өнеркәсібінің үлесі бар болғаны – 7%-ды, құрылыс - 2%-ды құрайды.
Квазимемлекеттік сектордың жалпы борышы 2018 жылы  36,2 млрд. теңгеге немесе 0,3%-ға өскен.

5-слайд .
Тұрақты макроэкономикалық жағдай Ұлттық қорға түсетін түсімдердің 2017 жылға қарағанда 1,5 есе ұлғаюына ықпал етті (1 600,2 млрд. теңгеге). Ұлттық қордан бөлінетін кепілдендірілген және нысаналы трансферттердің қысқаруы (1 814,3 млрд. теңгеге) оның таза жинақтарының 2,5 трлн. теңгеге дейін өсуіне әкелді, ал 2017 жылдың қорытындысы бойынша шығындар болған  (- 941,1 млрд. теңге).

6-слайд .
Енді бюджеттің атқарылуы туралы.
Әлбетте кіріс бөлік орындалды. Вице-министр бұл туралы айтты. Дегенмен, бюджет кірістерін одан әрі ұлғайту үшін елеулі резервтер бар.
Осыған дейін айтылғандай, бересінің өсуі байқалады. Ал оның бұрынғыша болмашы дәрежеде қысқаруы борышкерлердің банкрот болуы есебінен жүзеге асырылады (40,6%-ға). Бұл қолданылатын мәжбүрлеп өндіру шараларының жеткілікті тиімді еместігін растайды деп санаймыз. Дегенмен, 2018 жылы бересіні ақшалай қаражатпен өтеу 3,6%-ға өскен.  
Артық төленген салықтардың елеулі сомасы және 2018 жылы өтеуге жататын сома есепті кезеңнің аяғында аванстық төлемдер мен ҚҚС өтеуді тоқтата тұру есебінен түсетін түсімдер жоспарын орындау практикасының жалғасып отырғанын растайды. Бұл келесі жылдың бюджетіне салмақ салады.  Бұл проблеманы да өздеріңіз білесіздер. Біз бұл туралы бірінші жыл айтып отырған жоқпыз.
Аумақтық салық органдары жүргізген автоматтандырылған камералдық бақылауды өңдеу нәтижелерін талдау жүйелі кемшіліктердің барын растады, бұл оның нәтижелерінің объективтілігі мен анықтығына әсер етеді.
Оның нәтижелері бойынша есептелген салықтардың үлесі айтарлықтай төмен. 2017 жылы есептеуге жататын салықтардың жалпы сомасы  расталған бұзушылықтардың - 40,2%-ын құраса,                         2018 жылы  – 15%-дан азырық болды.
Біз тек Қаржы министрлігінің екі ақпараттық жүйесінің (МКК АЖ-сын gosreestr.kz веб-порталымен) 2017 – 2018 жылдардағы ішінара деректерін салыстырдық. Нәтижесінде сомасы 2 млрд. теңге болатын декларацияланған айналым анықталды.  
Есеп комитеті мұны әкімшілендіруді нашар жүргізу деп есептейді.
Сонымен бірге, Есеп комитетінің бюджет заңнамасына «салықтық әлеует» және «салықтық алшақтық» ұғымдарын енгізу, оларды айқындаудың тиісті әдіснамасын әзірлеу қажеттігі туралы ұсынымы Үкімет тарапынан қолдау таппады. Ал осы көрсеткіштер салықтардың жиналуы мен бюджетке толық түспеуінің, соның ішінде көлеңкелі ағындардың деңгейін көрсететін көрсеткіш болып табылады және халықаралық практикада сәтті пайдаланылуда. 
Жалпы бюджетке толық түспеген салықтарды факторлық талдау арқылы «төменнен-жоғарыға» қағидаты бойынша бағаланған «салықтық алшақтық» мөлшері 2019 жылғы 1 қаңтардағы жағдай бойынша (өткен жылдарды есепке алғанда) КТС және ҚҚС бойынша 2 трлн. теңгеден жоғары болды. 
2018 жылғы салықтық әлеуетке қатысты салықтық алшақтың үлесі сарапшылардың бағалауына сәйкес КТС бойынша 14%-ды және ҚҚС бойынша 16%-ды құрады. 
7-слайд
Бюджетті игеру бойынша. 
Жоғарыда айтылғандай, 2018 жылы бюджеттің шығыс бөлігінің атқарылуы 99,8%-ды құрады. 
Осы арқылы, бюджетте жоспарланған қаражаттың барлығы жұмсалғанын тұжырымдаймыз.
Бірақ, Мемлекет басшысы түбегейлі басқа міндет, яғни - шығыстардың тиімділігін және әрбір салынған теңгенің қайтарымын  арттыру міндетін қойды. Сол себепті бюджеттің атқарылуын «игеру» санаттарымен бағалаудан алшақтап, нәтижелерге қол жеткізуге екпін беруіміз керек. 
2018 жылы бюджетті атқарудың жоғары деңгейі шын мәнінде 2017 жылмен салыстырғанда, түзетулердің айтарлықтай аз болуы есебінен (25-ке қарсы 12) қамтамасыз етілгенін атап өту қажет.  
Алайда әкімшілер арасында міндеттемелерді IV тоқсанда қабылдау практикасы жалғасып отыр (мемлекеттік сатып алу бойынша талдау жасалған 21% шарттың 19%-ы желтоқсанда). Бұл олардың орындалмауы тәуекелін тудырады, ал басқа жағдайда бюджетті атқаруға деген формальды тәсілді және нақты нәтижеге қол жеткізбей, бюджет қаражатынан «құтылуға» ұмтылуды растайды.  Ал одан да жаманы, жылдың соңында мемлекеттік сатып алу рәсімдерінен тыс көрсетіліп қойған жұмыстарға (қызметтерге) шарт жасасады.   
Бюджет кодексінің талаптарына қарамастан, қаржының барлық көрсеткіштерге қол жеткізуге ықпал етуі бойынша тиісті әдістемелерді бірде-бір мемлекеттік орган әзірлемеген.   
Жалпы, сапасыз бюджеттік шешімдер 2018 жылы 138 млрд. теңге тиімсіз шығыстарға әкеп соқты. Алайда бұл 2017 жылмен салыстырғанда (508 млрд. теңге) 3,7 есе төмен. Оның ішінде 26 млрд. теңге қаржылық бұзушылықтарға тиесілі – 7,4 есе аз (2017 жылы – 192 млрд. теңге). Нәтижесінде мемлекеттік ресурстардың осылай тиімсіз жұмсалуынан экономиканың өсуіне бюджет қаражатының қосымша  мультипликативтік әсер ету мүмкіндігі жіберіп алынған. 
Бұл ретте, әдеттегідей қаржылық бұзушылықтардың 90%-ға жуығы – бухгалтерлік есепте операцияларды дұрыс көрсетпеу.  
Аудит қорытындысы бойынша, анықталған қаржылық бұзушылықтар сомасының 100%-ы өтеліп, қалпына келтірілгенімен, жіберілген бұзушылықтар үшін дербес жауаптылық туралы мәселе өзекті болып қалуда. 
Көп жағдайда, кінәлі адамдардың өз еркімен жұмыстан кетулеріне байланысты олар көбінесе жауаптылыққа тартылмайды. Жекелеген жағдайларда, тәртіптік іс жүргізу қозғалғанның өзінде, ол қатардағы орындаушыларға қатысты қозғалады. Сөйтіп, негізсіз және заңсыз шешім қабылдаған тікелей басшылар жауаптылықтан құтылады не теріс қылықтың ауырлығына сәйкес келмейтін тәртіптік жаза қолданылады. Біз бұл цифрларды жақында өткен Мәжілістің пленарлық отырысында ӘҚтК-ке өзгерістер мен толықтырулар енгізу туралы мәселе қаралған кезде келтірген болатынбыз.  
Қаржылық бұзушылықтар үшін лауазымды адамдарды міндетті түрде жауаптылықа тартуды енгізу бөлігінде қолданыстағы заңнамаға өзгерістер енгізу өте маңызды деп есептейміз. Және бұзушылық сомасына байланысты, сондай-ақ бюджет қаражаты мен мемлекет активтерін тиімсіз жоспарлағаны және тиімсіз пайдаланғаны үшін осы жауаптылықтың ара-жігін белгілеу қажет.
Елбасының да осындай тиісті тапсырмасы болған. Сондай-ақ, депутаттар да қолдау білдірген. Осы жер алғысымды білдіргім келеді.    
 
8-слайд. 
Бюджеттің құрылымы мемлекеттің қалай дамып жатқанын бағалауға мүмкіндік береді. 2018 жылдың қорытындысы нені айғақтайды екен?! 
Шығыстардың жалпы құрылымында әлеуметтік блок (білім беру, денсаулық сақтау, әлеуметтік қамтамасыз ету, мәдениет, спорт, туризм) шығыстарының  2017 жылмен салыстырғанда 9,7%-ға ұлғаюының оң серпіні байқалады (2016 жылмен салыстырғанда  -  4,9%-ға). Бұл шығыстар халықтың әлеуметтік жағдайына оң әсер еткені сөзсіз. 
Нақты секторды дамытуға арналған шығыстар керісінше төмендеуде. Алдыңғы есепті кезеңге қарағанда нақты мәнде  шамамен 130 млрд. теңгеге төмендеген (1 475,7 млрд. теңгеден) және 13%-ды құрайды. 
Тиісті көрсетілетін қызметтерді алушылар санының ұлғаюынан әлеуметтік блокка арналған шығындардың тұрақты өсуі ұзақ мерзімді перспективада бюджеттің кіріс бөлігі бойынша болжамның болмауымен қатар, бюджеттің дамуын серпінді өсіруді қамтамасыз етуге мүмкіндік бермейді. 
Осыған орай, онжылдық кезеңге арналған бюджеттік қамтамасыз етілу тәуекелдерін бағалау мен басқаруды енгізу (яғни мемлекеттің қаржылық тұрақтылығы құжатын әзірлеуді қамтамасыз ету) қажет. 
Кәсіпкерлер, әсіресе инвесторлар Үкіметтің оларды іске асыруға арналған нақты жоспарлары мен қаржысының бар екендігіне және оның олардан ауытқымайтынына сенімді болғылары келеді. 
Ал бізде бағдарламаларда көзделген бизнесті мемлекеттік қолдау шараларының 40%-ға жуығы жыл сайын өзгереді. Бұл ретте, мемлекеттік бағдарламалардың барлығы соңына дейін жеткізілмейді, өйткені күшін жоюға қойылады не жаңа редакцияда басқа кезеңдерге қабылданады.  
2018 жылы мемлекеттік органдар қаржы 100%-ға дерлік игерілгенімен, 6% тікелей және 7% түпкілікті нәтижелер көрсеткіштеріне қол жеткізуді қамтамасыз етпеген.   
Көрсеткіштер мен жұмсалған қаражат арасында байланыстың жоқ екендігі анық көрініп тұр. Не біз бастапқыда шығыстарды шамадан тыс асыра жоспарлаймыз не ақша мен әкімшілер қызметі бюджеттік бағдарламалар көрсеткіштеріне қол жеткізуге ықпал етпейді.
Жалпы, мен сөзімнің басында айтып өткен барлық атқарылған жұмыстардан кейін де Есеп комитетінің бағалауынша, стратегиялық  міндеттердің 35%-ы бойынша қойылған мақсаттарға қол жеткізбеу тәуекелдері  бар. Мақсаттардың 32%-ы – мемлекеттік  бағдарламалардың деңгейіне дейін, 35% - орталық мемлекеттік органдардың стратегиялық жоспарларына дейін, 68% - аумақтарды дамыту бағдарламаларына дейін каскадталмаған.
Бұл ретте, бағдарламалық құжаттарда көзделген іс-шаралар жекелеген жағдайларда экономиканың нақты салаларын ынталандыруға бағыттылмай, ұйымдастырушылық сипат алған. 
Мемлекеттік бағдарламаларды жоспарлау және орындау кезінде көп жағдайда іске асырылуы тиіс инвестициялық жобалардың нақты пайымы болмаған. 
Бағдарламаларды бағалаудың қолданыстағы жүйесі болса, мемлекеттік органдардағы атқарушылық тәртіп пен бизнес-процестерді бағалауға басымдық береді және алынған нәтижелерді талдауға мүмкіндік бермейді. 
Осыған орай, мемлекеттік бағдарламалардың жобаларын әзірлеу кезінде қаржыландыру лимиттерін жеткізу және мемлекеттік бағдарламалар бекітілгенге дейін, олардың жобаларын Есеп комитетінің алдын ала бағалауын енгізген орынды болып отыр. 
Біздің пайымдауымыз бойынша, бұл күш-жігерімізді ең маңызды басымдықтарға жұмсауға, бағдарламаларды толықтай қаржыландырылуына және стратегиялық міндеттерге қол жеткізуге барынша бағдарлануға ықпал етеді.
Қаржылық-ресурстық қамтамасыз ету мен нақты нәтижелер арасында өзара байланыстың болмауы мемлекеттік бағдарламаларда көзделген шараларды іске асырудан болатын жиынтық әлеуметтік және экономикалық нәтижені есептеуге мүмкіндік бермейді.
Ал олар басты мақсаттарға қол жеткізуге немесе жеткізбеуге жиналады.   
Мысалы, 2025 жылға дейінгі Стратегиялық даму жоспарында аталған жылға дейін ЖІӨ-нің нақты өсуін жылына орташа есеппен 4,5 – 5%-ға қамтамасыз ету мақсаты қойылған.  2019 – 2023 жылдарға арналған әлеуметтік-экономикалық даму болжамында осы мақсат төмендетілген және көрсеткіш оптимистігі төмендеп, 4,1%-ға дейінгі шектерде айқындалған. Және бұл екі құжат та 2018 жылдың екінші жартыжылдығында қабылданған. Болжамда көзделген қалып қоюларды ескерсек, аталған кезеңде ЖІӨ-нің жоспарланған мәніне қол жеткізу 2024-2025 жылдары экономиканың озыңқы өсуі жылына 6%-дан төмен емес деңгейде қамтамасыз етілген кезде ғана мүмкін болады. Біз осыны қамтамасыз ете аламыз ба?! Бұл жалпыұлттық мақсаттардың сапалы декомпозицияланбауының айқын мысалы, ол кейін қойылған мақсаттардың орындалмауына әкеп соқтырады.
Ал ЖІӨ-нің өсуі бойынша, қазірдің өзінде 

9-слайд.
Президент салынған әрбір теңгенің барынша қайтарымының мол болуына қол жеткізуді және экономиканың өсуі үшін резервтер іздестіру міндетін қойған. Бұл мүмкіндіктерді қайдан көреміз? Айтып өткенімдей, шамамен 2 млн. теңге – бұл мемлекеттік кірістер органдарының қызметіне «салықтық алшақтық» ұғымын енгізу. 	 
Айтарлықтай қосымша ресурстар, ал олар Есеп комитетінің есептеуі бойынша 1 трлн.-ға жуық теңге жобалау және құрылыс қызметін жетілдіруде жатыр.   
10-слайд. 
Әзірленген және сараптамадан өткен жобалау-сметалық құжаттамалардың үшеуден төмені іске асырылады. Қалғандары үш жылдық кезеңде қажет емес болып қалады (жобалау-сметалық құжаттамалардың өзектілік мерзімі құрылыс басталғанға дейін), яғни кейіннен оларды ескірген және/немесе жаңа сараптама жасау қажет етіледі деп танылады. 
Оның үстіне, жобалау-сметалық құжаттамалардың көбінің құны қатты асырылады. Сарапшылардың бағалауы бойынша, 15-30%-ға жетеді. Біз бұл жерден бюджет қаражатын үнемдеу үшін жақсы резертерді көріп отырмыз. Жобалау және сарапшы ұйымдарға қойылатын талаптарды арттыру есебінен айтарлықтай резервтер, мемлекет қаржыландыратын жобаларға мемлекеттік сараптаманы қайтарып алу, жобалау жұмыстарына нормативтерді өзекті ету, сондай-ақ қолданылатын құрылыс материалдарына сапалы сипаттамаларды регламенттеу қарастырылады. 
Сатып алуды бір көзден жүргізудің негіздемелерін қысқартып, мемлекеттік тапсырыстардың бір бөлігін бәсекелес ортаға берсек, қомақты үнемдеу алуға болады. Орталық мемлекеттік органдарға ведомстволық бағынысты акционерлік қоғамдардың көбі мемлекеттік тапсырыстардың 95%-на дейін жеке компанияларға беретіні құпия емес. Есеп комитеті кемінде 30% шекті деңгейді белгілеуді орынды деп есептейді. 

11-слайд.
Өңірлердің бюджеті туралы бірер сөз.
Мұнда оң тренд ретінде жергілікті бюджеттердегі меншікті кірістер үлесінің өскенін атап өту керек, ол 2018 жылдың қорытындысы бойынша 2017 жылғы 45,8%-бен салыстырғанда орташа есеппен 48,2% деңгейінде қалыптасқан.         
Сонымен қатар, артық орталықтандыру бюджетаралық қатынастардың тиімді моделін жасауға кедергі келтіреді. Өңірлер арасындағы даму теңсіздігі деңгейі қысқарып қана қоймай, керісінше ұлғаюда. 
2018 жылы өңірлерде халықтың жан басына шаққандағы жалпы өңірлік өнім бойынша алшақтық 15 еселік көрсеткішке (Атырау облысы – 12 586,1 мың теңге (ең жоғары мән) және Түркістан облысы – 833,8 мың теңге (ең төменгі мән) жетіп, 2015 жылғы деңгейге шаққанда екі есеге өскен.
Бұл ретте, бюджеттік теңестіру бюджеттік қаржыландыруды бөлуді болжайды, яғни бұл түрлі өңірлерде тең өмір сүру жағдайын жасауға мүмкіндік береді.
Бізде алдағы қаржы жылының шығыстар лимиті инфляция пайызына ұлғайта отырып, қол жеткізілген базадан есептелінеді. Бұл ретте базалық мән бұрын, субъективті деп есептелінгенін және сол немесе басқа өңірдің әлеуметтік және инфрақұрылымдық дамуының көптеген сипаттамаларын ескермейтінін мойындауымыз керек.  
Ал, трансферттер бөлудің қолданыстағы тетігі өңірлерді бюджеттің кіріс бөлігін ұлғайтуға ынталандырмайды және олардың республикалық бюджетке деген тұтынушылық қатынасын құрады.
Осыған байланысты ..... әдістемелерін қайта қарау орынды деп ұсынылады.
12-слайд. 
Өңірлердің салық салу базаларын кеңейтумен, атап айтқанда шағын және орта кәсіпкерлік субъектілерінің корпоративтік табыс салығын берумен бірге жасау маңызды.  
Оның орнына өңірлердің қаржылық дербестігін нығайтуға ықпал етеді. Дегенмен осы шаралардың жеткіліктігі туралы қаншалықты айтуға болады. 
2018 жылы ШОБ-тан түскен КТС түсімдерінің жалпы көлемі 317,5 млрд. теңгені құрады, оның 61,9%-ы 4 донор-өңірге (Нұр-Сұлтан, Алматы қ.қ., Атырау және Маңғыстау облыстары) тиесілі.  
КТС-ты ШОБ субъектілерінен жергілікті бюджеттерге берген жағдайда, мысалға, Қарағанды облысы жергілікті бюджетке өңірдің қолданыстағы бюджетінің 5% мөлшерінде, ал Түркістан облысы – 1% және т.б. қосымша кіріс алады. Әрине, бұл әлдеқандай ынталандыру, бірақ берілетін соманың болмашы екенін назарға ала отырып, өңірлік теңсіздік проблемасын қаншалықты шеше алады.  

13-слайд. 
Аумақтарды дамыту бағдарламасы көбінше өңірлердің қажеттілігіне бағдарланбаған, осыған байланысты формальды болып табылады және әкімдер практикада пайдаланбайды. 
 АДБ көрсеткіштерінің базалық тізбесінің көптеген индикаторлары бойынша бірыңғай есептеу әдістемелері жоқ, бұл ЖАО-ға көрсеткіштерді өзіне ыңғайлылығына қарай жоспарлауға және оларға қол жеткізу бойынша есеп беруге мүмкіндік береді.
Стратегиялық мақсаттардың декомпозициясы өңірлік деңгейде осындай жоқ. Бір де бір ұлттық көрсеткішті біз АДБ тиісті көрсеткіштерін шоғырландыру кезінде ала алмадық.

14-слайд. 
Квазимемлекеттік секторға қатысты.
Жалпы квазимемлекеттік сектор жұмысының тиімділігі төмен екендігі байқалады, олардың шығыны әлеуметтік-экономикалық қайтарымнан едәуір асып кетеді.
Мемлекет қатысатын заңды тұлғалар үшін заңнамалық босаңсу (бәсекелестікті қолдан шектеу және т.б.), олардың қызметін бюджет қаражаты мен Ұлттық қор активтерінің есебінен жүйелі тікелей (жарғылық капиталын ұлғайту, нысаналы салымдар) немесе жанама (мемлекеттік тапсырма, операторлық қызметтерге ақы төлеу, жеңілдетілген кредит беру және т.б.) қаржыландыру квазимемлекеттік сектор субъектілерінің берілген ресурстарды ұтымды пайдалануға деген қызығушылықтарын төмендетеді. Үнемдеу қажеттігінің болмауынан және шешімдер қабылдау құзыреті мемлекеттік органдарға берілгендіктен тиімді басқару ынталандырылмайды.   
 4 жылдың ішінде республикалық бюджеттен квазисекторға шамамен 1,2 трлн. теңге бөлінген, ал дивидендтер мен аударымдар тек 0,1 трлн. теңгеге ғана төленген. Әрине, біз мемлекет түрлі кәсіпорындарды құрған кезде оның мақсаты тек пайда алу ғана емес екенін түсінеміз. Бірақ оларды мемлекеттің «мойнына отырғызып қоюға» да болмайтын шығар. А.ж.    қаңтардағы жағдай бойынша бізде мемлекеттің үлесі бар ... акционерлік қоғамдар мен ЖШС, және сонымен бірге .... мемлекеттік кәсіпорындар.
Жетекшілік ететін мемлекеттік органдар тарапынан бақылаудың нашарлығымен қатар, квазисектордың жалпыұлттық міндеттерді іске асыруға формальды қатысуы, активтерді басқаруға жауаптылықпен қараудың болмауы ұлттық ресурстардың көбеюіне ықпал етпейді.
[bookmark: _GoBack]Квазисектор субъектілерінің басым бөлігінің инвестициялық қызметі нөлге теңестірілген. Квазисектордың жалпы таза кірісі шығынды 5 есе ұлғайту кезінде 18%-ға өскен. 23% АҚ және 14% ЖШС 2018 жылды шығынмен аяқтаған.
Квазисектор субъектілерінің қызметінде бизнес-процестерді реинжинирингтеу және цифрландыру («Самұрық-Қазына» ҰӘҚ» АҚ-ның сәтті трансформациялау тәжірибесін қоспағанда) басым болмай отыр.
Уәкілетті орган тарапынан мемлекеттік мүліктің басқарылу тиімділігін бақылау мен мониторингтеудің жеткіліксіздігін атап өту қажет.  
Экономикалық қауіпсіздікке қатер төндіретін жағымсыз процестердің алдын алу мен болдырмау бойынша ұсынымдар әзірлеу мақсатында объектілердің басқарылу тиімділігін базалық кешенді зерттеуді және бағалауды тәуелсіз сарапшылар (консалтингтік компаниялар) жүзеге асыруда.
Мұндай зерттеулермен жыл сайынғы қамту мемлекет қатысатын заңды тұлғалардың жалпы санының 5-6%-ынан аспайды, яғни әрбір субъектіге қатысты ол 20 жылда бір рет жүргізіледі. Бұл ретте мемлекеттік активтердің қандай басқарылуы туралы айтуға болады?!
Өкінішке орай, квазимемлекеттік сектор субъектілеріне бөлінетін қаражаттың уақтылы игерілмей қалу практикасы сақталып отыр, оның негізгі бөлігі тиімсіз жоспарлаудың салдарынан.
Осылайша, қаражатты қолма-қол бақылау шоттарында резервтеу арқылы, мемлекеттік ресурстарды айналымнан алып қою жалғасуда.  Мәселен, 2019 жылғы 1 қаңтарға 2018 жылы бөлінген квазимемлекеттік сектор субъектілерінің ҚБШ-ларындағы қаражат қалдығы 19,7 млрд. теңгені құрады, бұл 2017 жылдың деңгейінен                  25,3 млрд. теңгеге аз. Бұл жақсы тренд. Оның нығая түсуі маңызды. 
Алайда, бұрын квазисектор субъектілеріне бөлінген және үш жылдан көп уақыт арнайы қазынашылық шотындағы қаражат қалдықтарын бюджетке қайтару тәртібін регламенттеу бөлігінде заңнамаға өзгерістер туралы мәселе өзекті болып қалуда.  

15-слайд.
Мемлекет басшысы қойған әлеуметтік-экономикалық дамудың басым міндеттерін орындау және бюджет шешімдерін қабылдау сапасын жақсарту бойынша толығырақ тұжырымдар мен ұсынымдар 2018 жылғы республикалық бюджеттің атқарылуы туралы Үкіметтің есебіне Есеп комитетінің тиісті қорытындысында келтірілген. Жұмыс топтарының жұмыстары аясында біз осы мәселелерге толығырақ тоқатулға дайынбыз.

